
Aditikritam 02 Vishnu Stotram

અદિતિકૃતં ૨ વિષ્ણુસ્તોત્રમ્

અદિતિરુવાચ ।
તતઃ પ્રીતા જગન્માતા ધાતારં જગતાં હરિમ્ ।
તુષ્ટાવાદિતિરવ્યગ્રા કૃત્વા  તત્પ્રવણં મનઃ॥ ૫-૩૦-૫॥
નમસ્તે પુણ્ડરીકાક્ષ! ભક્તાનામભયઙ્કર ।
સનાતનાત્મન્ સર્વાત્મન્! ભૂતાત્મન્! ભૂતભાવન॥ ૫-૩૦-૬॥
પ્રણેતા મનસા બુદ્ધેરિન્દ્રિયાણાં ગુણાત્મક!ત્રિગુણાતીત ।
નિર્દ્વન્દ્વ! શુદ્ધસત્ત્વ! હૃદિ સ્થિત॥ ૫-૩૦-૭॥
સિતદીર્ઘાદિનિઃશેષકલ્પનાપરિવર્જિત   ।
જન્માદિભિરસંસ્પૃષ્ટ! સ્વપ્નાદિપરિવર્જિત  ॥ ૫-૩૦-૮॥
સન્ધ્યા રાત્રિરહોભૂમિર્ગગનં વાયુરમ્બુ ચ ।
હુતાશનો મનો બુદ્ધિર્ભૂતાદિસ્ત્વં તથાચ્યુત॥ ૫-૩૦-૯॥
સૃષ્ટિસ્થિતિવિનાશાનાં કર્ત્તા કર્તૃપતિર્ભવાન્ ।
બ્રહ્મવિષ્ણુશિવાખ્યાભિરાત્મમૂર્ત્તિભિરીશ્વર  ॥ ૫-૩૦-૧૦॥
દેવા યક્ષાસ્તથા દૈત્યા રાક્ષસાઃ સિદ્ધપન્નગાઃ ।
કુષ્માણ્ડાશ્વ પિશાચાશ્વ ગન્ધર્વા મનુજાસ્તથા॥ ૫-૩૦-૧૧॥
પશવો મૃગમાતઙ્ગાસ્તથૈવ  ચ સરીસૃપાઃ ।
વૃક્ષગુલ્મલતા બહ્વ્યઃ સમસ્તાસ્તૃણજાતયઃ॥ ૫-૩૦-૧૨॥
સ્થૂલા મધ્યાસ્તથા સૂક્ષ્માઃ સ્થૂલસૂક્ષ્મતરાશ્ચ યે ।
દેહભેદા ભવાન્ સર્વે યે કેચિત્ પુદ્ગલાશ્રયાઃ॥ ૫-૩૦-૧૩॥
માયા તવેયમજ્ઞાતપરમાર્થાતિમોહિની ।
અનાત્મન્યાત્મવિજ્ઞાનં યયા મૂઢ़ો નિરુઘ્યતે॥ ૫-૩૦-૧૪॥
અસ્વે સ્વમિતિ ભાવોઽત્ર યત્પુંસામુપજાયતે ।

અહં મમેતિ ભાવોઽત્ર યત્પ્રાયેણાભિજાયતે ।
સંસારમાતુર્માયાયાસ્તવૈતન્નાથ! ચેષ્ટિતમ્॥ ૫-૩૦-૧૫॥
યૈઃ સ્વધર્મપરૈર્નાથ! નરૈરારાધિતો ભવાન્ ।
તે તરન્ત્યખિલામેતાં માયામાત્મવિમુક્તયે॥ ૫-૩૦-૧૬॥
બ્રહ્માદ્યાઃ સકલા દેવા મનુષ્યાઃ પશવસ્તથા ।
વિષ્ણુમાયામહાવર્ત્તમોહાન્ધતમસાઽઽવૃતાઃ॥ ૫-૩૦-૧૭॥
આરાધ્ય ત્વામભીપ્સન્તે કામાનાત્મભવક્ષયમ્ ।
યદેતે પુરુષા માયા સૈવેયં ભગવંસ્તવ॥ ૫-૩૦-૧૮॥
મયા ત્વં પુત્રકામિન્યા વૈરિપક્ષક્ષયાય ચ ।
આરાધિતો ન મોક્ષાય માયાવિલસિતં હિ તત્॥ ૫-૩૦-૧૯॥
કૌપીનાચ્છાદનપ્રાયા વાઞ્છા કલ્પદ્રુમાદપિ ।
જાયતે યદપુણ્યાનાં સોઽપરાધઃ સ્વદોષજઃ॥ ૫-૩૦-૨૦॥
તત્પ્રસીદાખિલજગન્માયામોહકરાવ્યય!અજ્ઞાનમ્ ।
જ્ઞાનસદ્ભાવભૂતં ભૂતેશ! નાશય॥ ૫-૩૦-૨૧॥
નમસ્તે ચક્રહસ્તાય શાર્ઙ્ગહસ્તાય  તે નમઃ ।
ગદાહસ્તાય તે વિષ્ણો! શઙ્ખહસ્તાય તે નમઃ॥ ૫-૩૦-૨૨॥
એતત્પશ્યામિ તે રૂપં સ્થૂલચિહ્નોપલક્ષિતમ્ ।
ન જાનામિ પરં યત્તે પ્રસીદ પરમેશ્વર॥ ૫-૩૦-૨૩॥
ઇતિ વિષ્ણુપુરાણે પઞ્ચમભાગે ત્રિંશાધ્યાયાન્તર્ગતં 

અદિતિકૃતં વિષ્ણુસ્તોત્રં સમાપ્તમ્ ।
વિષ્ણુપુરાણ । અધ્યાય ૫/૩૦/૬-૨૩॥

